
АД  СКЛАДАЛЬНІКА 
 

Бібліяграфічны паказальнік «САЛЕА-Кобрын»: стаўка на 

экспарт і мадэрнізацыю» з серыі «З гісторыі прадпрыемстваў 

горада» выдадзены да 80-годдзя з часу заснавання ААТ 

«САЛЕА-Кобрын» (Кобрынскага рамонтнага завода, ААТ 

«Гідрамаш»). 

2020 год стаў юбілейным для аднаго са старэйшых 

прадпрыемстваў нашага горада і раѐна, буйнейшага 

прадпрыемства регіѐна ў галіне машынабудавання, якое змагло 

за апошнія гады выйсці на якасна новы ўзровень сваѐй 

дзейнасці.  

Ветэран прамысловасці Кобрыншчыны «САЛЕА-

Кобрын» адлік сваѐй біяграфіі вядзе ад маленькіх майстэрняў па 

рамонце машын і сельскагаспадарчай тэхнікі, створаных 11 

лютага 1940 года. Сѐння гэта сучаснае прадпрыемства - адно з 

вядучых аб’ектаў прамысловай інфраструктуры Кобрына, якое 

займае трывалыя пазіцыі на рынку збыту і будуе грандыѐзныя 

планы. На працягу ўсѐй сваѐй гісторыі завод не раз кардынальна 

змяняў накірунак дзейнасці і на кожным этапе, дзякуючы 

працавітасці, мэтанакіраванасці і прафесіяналізму калектыву, 

паспяхова распрацоўваў і ўкараняў новыя віды прадукцыі. 

Гісторыя ААТ «САЛЕА-Кобрын» працягваецца, час упісвае ў яе 

ўсе новыя і новыя старонкі.  

Бібліяграфічны паказальнік мае наступную структуру: 

    Ад складальніка;  

   Гісторыка-эканамічны нарыс:  

Вытокі: ад майстэрні да завода 

Дзень сённяшні: новы профіль завода  

Каманда, накіраваная на вынік; 

   Спіс крыніц;  

   Спіс перыядычных выданняў, матэрыялы з якіх уключаны ў 

паказальнік. 

Выданне прадстаўляе каля 200 крыніц. Уключае 

артыкулы з перыядычных выданняў, пачынаючы з 1964 года. 

Творы друку згрупаваны па відах: кнігі, брашуры, главы, 

раздзелы з кніг, энцыклапедычныя артыкулы; часопісныя і 

газетныя артыкулы; найбольш стабільныя электронныя рэсурсы. 

Кнігі размешчаны ў алфавіце аўтараў, назваў кніг, артыкулы – па 

гадах у зваротнай храналогіі, унутры года – у алфавіце аўтараў, 

загалоўкаў. Для раскрыцця зместу пры неабходнасці да запісаў 

даюцца кароткія даведачныя анатацыі. 

Даведачны апарат прадстаўлены алфавітным спісам 

перыядычных выданняў, матэрыялы з якіх уключаны ў 

паказальнік. 

У выданні прадстаўлены ілюстрацыйны матэрыял, 

фотаздымкі розных гадоў. 

Выдадзены ў Год малой радзімы, паказальнік адрасаваны 

ўсім, хто займаецца вывучэннем роднага краю, цікавіцца яго 

гісторыяй, эканомікай, культурай. 

ГІСТОРЫКА-ЭКАНАМІЧНЫ 

НАРЫС  
 

Вытокі: ад майстэрні да завода  
 

Нараджэнне Кобрынскага рамонтнага завода звязана з 

датай у гісторыі Беларусі - уз’яднаннем Заходняй Беларусі з 

БССР. На былых памешчыцкіх землях заходніх абласцей пачалі 

стварацца саўгасы і калгасы, на палях паявілася тэхніка. Для 

забеспячэння яе бесперабойнай работы патрэбна была рамонтная 

база. У верасні 1939 года ЦК партыі і СНК СССР прынялі 

рашэнне аб будаўніцтве ў вызваленых абласцях рамонтных 

прадпрыемстваў. 

Перадваенны 1940 год – пачатковы ў біяграфіі ААТ 

«САЛЕА-Кобрын». 11 лютага 1940 года ў Кобрыне на 

тэрыторыі, якая раней прыналежыла купцу Гібуту, была 

створана машынна-трактарная майстэрня (МТМ). Для новага 

прадпрыемства рашэннем райвыканкама перадалі два цагляныя 

дамы, драўляны хлеў па вуліцы Савецкай, а таксама прыватныя 

майстэрні па вуліцы Чырвонаармейскай і плошчы 

Камсамольцаў, акумулятарную майстэрню па вуліцы 

Кастрычніцкай. На гэтай базе і пачала дзейнічаць у горадзе 

МТМ для рамонту калгаснай тэхнікі.  

Да пачатку Вялікай Айчыннай вайны, у апошні мірны 

перадваенны год, было завершана будаўніцтва першай чаргі 

завода, здадзены ў эксплуатацыю машынна-сілавое, маторнае і 

разборна-зборнае аддзяленні, механічны цэх, выпрабавальная 

станцыя, склады, заводакіраўніцтва. Майстэрня пачала 

праводзіць рамонт трактарных рухавікоў, агрэгатаў і 

аўтамабіляў калгасаў, саўгасаў і асабістых гаспадарак. У штаце 

было 75 работнікаў, пры неабходнасці прыцягваліся і сезонныя 

рабочыя. 

Аднак мірная праца людзей была перапынена Вялікай 

Айчыннай вайной. Калі вораг захапіў Кобрын, кіраванне 

майстэрні было эвакуіравана, частка калектыву, уключаючы 

першага дырэктара Іосіфа Георгіевіча Стырыковіча, пайшлі на 

фронт. У гады акупацыі ў майстэрні рамантавалі варожую 

тэхніку. У час адступлення гітлераўцы вывезлі абсталяванне і 

электрастанцыю, узарвалі машынна-сілавое аддзяленне.  

Пасля вызвалення горада ад фашысцкіх захопнікаў 

пачалося аднаўленне разбуранай гаспадаркі. 5 верасня 1944 

года машынна-трактарная майстэрня распачала сваю работу. 

Усѐ даводзілася адбудоўваць нанава, але паступова вытворчасць 

адраджалася. Рабочыя (25 чалавек) адбудавалі электрастанцыю, 

якая забяспечвала электраэнергіяй горад, дапамагалі ў 

зварачных работах на аднаўленні разбуранага моста цераз 

Мухавец. У 1945 годзе дзейнічаў толькі адзін механічны цэх. 

Аўтамашыны і маторы не рамантаваліся.  

У снежні 1946 года быў уведзены ў строй чыгуналіцейны 

ўчастак па вуліцы Чырвонаармейскай. Рамонтнікі распачалі 

аднаўленне трактарных рухавікоў. У 1947 годзе стаў дзейнічаць 

маторны цэх. У тым жа годзе было адрамантавана 20 

аўтамабіляў ГАЗ ММ і 41 аўтарухавік. 

Год ад году майстэрня павялічвала свае магутнасці. 

Невыпадкова 6 кастрычніка 1947 года МТМ 

рэарганізавана ў міжраѐнную майстэрню капітальнага рамонту 

(ММКР). У 1948 годзе яна мела тры ўчасткі: механічны, ліцейны 

і маторны, дзе ажыццяўляўся капітальны рамонт аўтамабільных 

і трактарных рухавікоў, пазней быў асвоены выпуск калѐс для 

счэпаў С-11, пультаў для прасушкі збожжа, пярэдніх калѐс для 

трактароў і інш.  

20 жніўня 1949 года ММКР рэарганізавана ў 

рамонтны завод, якому былі перададзены памяшканні і 

пабудовы былой Кобрынскай машынна-трактарнай станцыі: 

галоўны рамонтны корпус, гараж, кацельня, воданапорная вежа і 

інш. Яны былі пераабсталяваны пад вытворчыя плошчы 

аўтарамонтнага прадпрыемства.  

З 1950 па 1960 год пад кіраўніцтвам дырэктара завода 

Цімафея Астапцова ў дасканаласці быў засвоены рамонт 

аўтамабільных і трактарных рухавікоў.  

З 1959 года завод праводзіў капітальны рамонт 

аўтамабіляў ГАЗ-51, іх рухавікоў, пярэдніх і задніх мастоў, 

каробак перадач, рулявога кіравання. Было адрамантавана 43 

машыны. У той час на заводзе працавала 219 чалавек. 

Працягвалася асваенне новых відаў прадукцыі: стэндаў для 

рамонту абсталявання жывѐлагадоўчых ферм, эстакад для 

разборкі і зборкі аўтатрактарных рухавікоў. Гэтыя вырабы 

пастаўляліся ў саюзныя рэспублікі краіны, асобныя ішлі на 

экспарт.  

Новым этапам развіцця сталі 60-70-я гады. У 1967 

годзе пабудаваны новы ліцейны ўчастак з вытворчай плошчай 

больш за 1100 м
2
, які даваў штогод 1000 тон чыгуннага ліцця. 

Кабрынчане актыўна пастаўлялі сваю прадукцыю па ўсѐй 

рэспубліцы. 

Кожны год прыносіў з сабой новыя ўведзеныя ў 

эксплуатацыю аб'екты вытворчай базы. Да пачатку 70-х гадоў на 

заводзе ўжо працавалі 890 чалавек. Праз цэхі рамонтнага 

прадпрыемства прайшлі звыш 1700 аўтамабіляў ГАЗ рознай 

мадыфікацыі, больш 5500 рухавікоў да іх. Вытворчасць валавай 

прадукцыі ў параўнанні з 1960 годам вырасла амаль у 5 разоў. 

В’етнамская 

дэлегацыя на кобрынскім 

заводзе «Гідрамаш» 

1968 год 

 

 

 

 

Рух наперад працягваўся і ў 80-я гады. Завод 

атрымліваў узнагароды ўсесаюзнага значэння, а з канвеераў 

тысячамі сыходзілі культыватары, буксіры, эстакады і шматлікія 

іншыя вырабы, якія разыходзіліся па ўсѐй краіне. 

У сувяі з тым, што ў рэспубліцы востра паўстала пытанне 

капітальнага рамонту аўтамабіляў ГАЗ-52 і ГАЗ-53, у 1972 годзе 

было прынята рашэнне аб спецыялізацыі рамонтных 

прадпрыемстваў. Завод пачаў спецыялізавацца на рамонце 

грузавых аўтамабіляў ГАЗ усіх мадыфікацый. Пад кіраўніцтвам 

Мікалая Аляксандравіча Міхалькова пачалася рэканструкцыя 

прадпрыемства, якая закончылася ў снежні 1976 года. У ходзе 

рэканструкцыі былі ўзведзены галоўны вытворчы (плошча 13 

тыс. м
2
) і 4-павярховы адміністрацыйна-бытавы карпусы, 

кампрэсарная і кацельня, якая забяспечыла цяплом і гарачай 

вадой шэраг прадпрыемстваў і жылых дамоў горада. З уводам 

галоўнага корпуса было вырашана пытанне мыйкі і ачысткі 

аўтамабіляў перад разборкай метадам пагружэння ў ванны ў 

растворы павярхова-актыўных рэчываў. Укаранѐна 1000 

пагонных метраў падвясных канвеераў, зборачны канвеер на 14 

рабочых пастоў па тыпу Горкаўскага аўтазавода, фарбавальнае 

аддзяленне. 

З 1976 года завод пачаў цесна супрацоўнічаць з Мінскім 

трактарным заводам, для якога штогод выраблялі па 60-70 тысяч 

штук буксірных прылад да трактара МТЗ-80. 

У 1978 годзе на пасаду дырэктара Кобрынскага 

рамонтнага завода быў прызначаны Георгій Фѐдаравіч Коўган. 

За 18 гадоў працы Георгія Фѐдаравіча на кіраўнічай пасадзе 

калектыў прадпрыемства дасягнуў немалых поспехаў. 

Паралельна з мадэрнізацыяй і павелічэннем магутнасці завода 

раслі і яго вытворчыя паказчыкі. Колькасць працаўнікоў вырасла 

да 1080 чалавек. У сярэдзіне 80-х прадпрыемства працавала ў 

тры змены, і вытворчыя магутнасці былі загружаны на ўсе 100 

працэнтаў. 

Рост і развіццѐ завода інтэнсіўна працягваецца ў 1983-

1985 гадах: будуюцца і ўводзяцца ў строй дзеючых новыя цэхі - 

кавальска-тэрмічны, сельгасмашын, участак стальнога 

дакладнага ліцця па выплаўляемых мадэлях. У гэты ж час 

асвойваецца выраб цэлага шлейфа сельгасмашын: культыватараў 

КШТ-8, стоек чызельных культыватараў для глыбокага 

безадвальнага рыхлення глебы, якія раней куплялі ў Даніі, і 

шмат інш. Тэхніка кобрынскіх майстроў накіроўвалася 

земляробам, якім яна была вельмі патрэбна. 

Вялікая ўвага на заводзе ўдзялялася сацыяльным 

пытанням. У 1973 годзе быў пабудаваны 60-кватэрны дом, у 

1978 - 48-кватэрны, праз тры гады - дзіцячы сад на 280 месц, а 

яшчэ праз год - інтэрнат для маласямейных на 395 чалавек. У 

1982-1985 гадах 65 сем'яў палепшылі свае жыллѐвыя ўмовы 

шляхам долевага ўдзелу ў будаўніцтве жылых дамоў. У 1989 

годзе быў узведзены 65-кватэрны дом на сродкі завода, а ў 1990 

годзе пачалося будаўніцтва 70-кватэрнага дома жыллѐва-

будаўнічага кааператыва. На тэрыторыі завода быў пабудаваны 

прадуктовы магазін, сталовая на 180 пасадачных месц, 

кулінарны магазін.  

Калектыў рамонтнага завода шмат разоў выходзіў 

пераможцам у спаборніцтве, неаднаразова яму прысуджаліся 

пераходныя сцягі. Напрыклад, у 1985 годзе завод тройчы 

выходзіў пераможцам спаборніцтва сярод калектываў 

Дзяржкамсельгастэхнікі БССР і СССР, заслужана атрымліваў 

пераходныя Чырвоныя сцягі і грашовыя прэміі. На той час на 

прадпрыемстве працавала 1100 чалавек. I хоць сѐння многія 

скептычна адносяцца да паказчыкаў такога роду, гэта былі 

сапраўдныя дасягненні працаўнікоў, якія сумленна і старанна 

адносіліся да выканання дзяржауных планаў. 

У 1987 годзе рамонтны завод паралельна з дзеючай 

вытворчасцю пачаў наладжваць выраб гідраўлічных цыліндраў. 

Ужо ў студзені 1988 года першыя гідрацыліндры КС- 25661К да 

аўтакрана «Іванавец» былі выраблены. Упаследку завод 

асвойвае вялікую наменклатуру гідрацыліндраў, таму з'явіліся 

намѐткі абсталяваць вялікі спецыялізаваны цэх па іх вырабу, 

аднак гэтыя планы парушыла перабудова. 

Калі аграрны сектар эканомікі апынуўся ў цяжкім 

фінансавым становішчы і аб’ѐм заказаў на аднаўленне 

аўтамабіляў рамонтнаму заводу рэзка ўпаў, цэхі не засталіся без 

работы. Стараннем завадчан усталяваўся новы накірунак 

вытворчасці, які ўтрымаў яе на ўзроўні 70% да ранейшага 

аб’ѐму. Выраб цыліндраў не прыпыняўся і тады, калі паўсюдна 

назіраўся спад вытворчасці. Гэта пазбавіла калектыў завода ад 

прастояў, а пазней дазволіла нарошчваць выраб новай 

прадукцыі. 

Дзень сённяшні: новы профіль завода 
 

 

 

З развалам Савецкага Саюза і пераходам на эканоміку 

рынкавых адносін змянілася і жыццѐ прадпрыемства. Змяніўся 

статус, форма ўласнасці завода.  

З 1 мая 1997 года гэта адкрытае акцыянернае 

таварыства «Завод гідраўлічнага машынабудавання «Гідрамаш». 

Пад кіраўніцтвам дырэктара Эдуарда Карлавіча Янкоўскага 

«Гідрамаш» вырашаў складанейшыя задачы нарошчвання 

вытворчасці канкурэнтаздольнай прадукцыі. Прадпрыемства 

стала галаўным і адзіным у Беларусі заводам па выпуску 

гідрацыліндраў розных мадыфікацый з поўным цыклам 

вытворчасці для ўсяго комплексу народнай гаспадаркі Беларусі і 

краін СНД. Асвоена больш 300 тыпаў гідрацыліндраў, без якіх 

не абыходзіліся МАЗ, МТЗ, іншыя заводы, сельгас-

прадпрыемствы. Дастаткова сказаць, што аўтамабілі МАЗ, 

трактары МТЗ, аўтакраны, экскаватары і франтальныя 

пагрузчыкі, дарожна-будаўнічая тэхніка і сельгасмашыны, а 

таксама розныя маніпулятары, тэхналагічнае абсталяванне, якія 

камплектаваліся гідрацыліндрамі «Гідрамаша», эксплуатуюцца ў 

многіх краінах свету. Вытворчасць гідрацыліндраў дазволіла 

сельскагаспадарчаму машынабудаванню камплектаваць і 

падтрымліваць у спраўным стане розныя віды тэхнікі, пазбавіла 

Беларусь у некаторым плане залежнасці ад краін-імпарцѐраў. 

Асноўныя спажыўцы прадукцыі «Гідрамаша» — Мінскія 

аўтамабільны і трактарны заводы, Гомсельмаш, Лідсельмаш і 

інш. На заводзе захавалі вытворчасць седлавых прыстасаванняў 

для Мінскага аўтамабільнага завода, якія не вырабляюцца ў 

такім выглядзе ў краінах СНД. 

У 2010 годзе дырэктарам ААТ «Гідрамаш» прызначаны 

Сяргей Раманавіч Валадзько, якога ў ліпені 2013 года змяніў 

Аляксандр Ігаравіч Казакоў.  

У 2014 годзе ААТ «Гідрамаш» змяніў фірменную назву 

на ААТ «САЛЕА-Кобрын» у сувязі з уваходжаннем у холдынг 

«САЛЕА».  

 

 

 

 

 

 

З 2017 года па кастрычнік 2019 года прадпрыемствам 

кіраваў Аляксандр Васільевіч Дзямідовіч, які потым стаў 

генеральным дырэктарам кампаніі холдынгу «САЛЕА». З 2019 

года прадпрыемствам кіруе Сяргей Міхайлавіч Кавалевіч. 

Сѐння завод працуе з прыбыткам, і ў яго ѐсць вялікі 

партфель заказаў. У апошнія гады праведзена цэнтралізацыя і 

аптымізацыя вытворчасці, змена тэхналагічных патокаў, 

распрацоўка новых відаў гідрацыліндраў.  

Прафесіяналізм канструктарскай і тэхналагічнай службаў 

прадпрыемства дазва-

ляюць пашыраць 

асартымент прадукцыі. 

Наменклатура вырабаў 

складае больш 1000 

гідрацыліндраў розных 

мадыфікацый. На 

кобрынскіх гідрацы-

ліндрах і седлавых 

прыладах працуюць 

практычна ўсе аўтамабілі МАЗ, трактары МТЗ, якія 

пастаўляюцца ў шматлікія краіны свету, тэхніка «Амкадор». 

Завод вырабляе гідрацыліндры для сельгасмашын, 

аўтамабільнай тэхнікі, для камунальных службаў. Адно з 

перспектыўных кірункаў сѐння - выраб цыліндраў для 

будаўнічай і лесанарыхтоўчай тэхнікі, а таксама розных 

дарожных машын. За 2019 год атрымалася павялічыць аб'ѐм 

вытворчасці ў сярэднім на 5%. 

Кобрынскія гідрацыліндры адваявалі сваю нішу на рынку 

і сталі запатрабаванымі ў 

Беларусі і за яе межамі. 

Стаўка зраблена на высокую 

якасць вырабаў. Прадукцыя 

ААТ «САЛЕА-Кобрын» 

адпавядае самым высокім 

патрабаванням сѐнняшняга 

дня. Працоўнаму калектыву 

атрымалася апярэдзіць канкурэнтаў па выпуску гідрацыліндраў з 

Мазыра, Магілѐва, Барысава, Жодзіна і нават Латвіі.   

На прадпрыемстве заўсѐды вялася і вядзецца работа па 

абнаўленні абсталявання. Па магчымасці частка старога 

абсталявання мадэрнізуецца для вытворчасці новай прадукцыі.  

Завод набывае 

новую тэхніку ад 

вядучых сусветных 

вытворцаў. Так, за 

апошнія гады былі 

закуплены тры станкі з 

лічбавым праграмным 

упраўленнем «Multiplex 

6200-II» японскай фірмы 

«МАZАК», камерная электрапечка КG 290/1200 «Тermoskale». 

Вытворча-тэхнічная база ААТ «САЛЕА-Кобрын» 

папаўняецца сучасным імпартным абсталяваннем. Абсталяванне 

прадпрыемства адаптавана да існуючых сучасных стандартаў у 

вытворчасці і патрабаванняў эканоміі і беражлівасці. Яно 

дазволяе істотна павялічыць аб’ѐмы гатовай прадукцыі, якая 

карыстаецца павышаным попытам не толькі на ўнутраных 

рынках.  

Каманда, накіраваная на вынік 
  
Наяўнасць вытворчых магутнасцяў і пашырэнне 

наменклатуры прадукцыі - гэта важны, але не галоўны 

складальнік паспяховага прадпрыемства. Вызначальным 

фактарам поспеху з'яўляецца калектыў прафесійных работнікаў, 

здольных вырашаць задачы любой складанасці.  

Важны накірунак дзейнасці адміністрацыі завода - 

паляпшэнне ўмоў работы 

працоўных на вытворчасці 

і пашырэнне гарантый для 

супрацоўнікаў на прадпрыемстве. 

Уважлівыя адносіны да людзей 

з'яўляюцца залогам паспяховага функцыянавання вытворчасці і 

ствараюць умовы для якаснай і эфектыўнай працы.   

Сѐння калектыў ААТ «САЛЕА-Кобрын» налічвае 420 

чалавек. Асноўнай характарыстыкай кадраў з'яўляецца 

накіраванасць на вынік і ўменне вырашаць пастаўленыя задачы. 

Высокая эфектыўнасць працы прадпрыемства дасягаецца за 

кошт спалучэння ведаў і навыкаў вопытных работнікаў і 

энтузіязму маладых супрацоўнікаў.  

На багатых традыцыях завода выгадавана не адна 

працоўная дынастыя. На ААТ «САЛЕА-Кобрын» склалася 

адзінаццаць працоўных дынастый. Пераемнасць традыцый, 

дачыненне да агульнай справы і высокая адказнасць - менавіта 

гэтыя рысы характэрны для тых, хто з пакалення ў пакаленне 

застаецца верны сваѐй прафесіі. 

Імѐны і фатаграфіі лепшых супрацоўнікаў прадпрыемства 

сѐння знаходзяцца на дошцы пашаны, а іх вопыт з'яўляецца 

асновай нязменнай пераемнасці пакаленняў, якой адрозніваецца 

любы сапраўдны калектыў. 

За восем дзесяткаў гадоў калектыў ААТ «САЛЕА-

Кобрын» заўсѐды крочыў у нагу з жыццѐм, працаваў натхнѐнна, 

творча. Тут захаваўся надзейны касцяк выдатных майстроў 

сваѐй справы, адданых прадпрыемству.  

Лепшыя традыцыі жывуць і памнажаюцца… 

Сѐння ААТ «САЛЕА-Кобрын» з'яўляецца 

ўнікальным прадпрыемствам як у Рэспубліцы 

Беларусь, так і на еўрапейскай індустрыяльнай 

прасторы. Асноўнымі рынкамі збыту прадукцыі 

з'яўляюцца Беларусь, Расія, Казахстан, Літва, 

Украіна. Прадпрыемства дынамічна развіваецца і 

займае цвѐрдыя пазіцыі ў машынабудаўнічай 

галіне Рэспублікі Беларусь.  

 

Гісторыя ААТ «САЛЕА-Кобрын» працягва-

ецца. Час упісвае ў яе ўсе новыя і новыя старонкі…  

